
Penyair Jihaty Abadi dilahirkan pada 19 Mei 1938 di Titi Baru, Kepala Batas, Alor setar, Kedah Darul Aman dan meninggal pada 8 Jun 2000 di Hospital Island, Pulau Pinang kerana sakit jantung. 
	Beliau mendapat pendidikan rendah di Sekolah Melayu di Kepala Batas (Kedah) dan Jitra. Kemudian memasuki latihan perguruan di Maktab Perguruan Bahasa, Kuala Lumpur pada awal 1960-an. Pendidikan tinggi dalam bidang bahasa dan kesusasteraan diperoleh dari kursus secara bertulis dari Universiti Nasional (Unas) di Jakarta dengan mendapat Ijazah Sarjana Muda pada 1971. Pada 1977, beliau memperoleh Ijazah Sarjana Sastera dengan tesis Hikayat Indera Bangsawan: Sebuah Transkripsi dan Kajian di bawah penyeliaan H.B Jassin.
Setelah itu, Jihaty menjadi guru sastera di kelas bimbingan Maktab Mahmud dan juga di Sekolah Arab Perempuan Tarbiah Islamiah, Alor Setar. Peluang sebagai tenaga pengajar sastera ini digunakan untuk mengembangkan lagi bidang persajakannya hingga berjaya meraih beberapa hadiah dan  anugerah sastera. Beberapa buah sajaknya terpilih memenangi Hadiah Karya Sastera bagi tahun 1973 dan 1976. Beliau juga pernah memenangi hadiah dalam Peraduan Sajak-sajak Kuala Lumpur anjuran GAPENA. Memandangkan sumbangan Jihaty Abadi dalam perkembangan sastera tanah air dan kegiatan beliau dalam organisasi penulis terutama GAPENA dan badan-badan penulis yang lain, beliau telah menerima “Anugerah Penyair GAPENA” 1996 dengan kumpulan puisi terbaharunya berjudul Sajak-sajak Tangkai Padi.  Sebelum itu Jihaty Abadi telah menerima anugerah S.E.A. Write Awards di Bangkok pada tahun 1991. Beliau juga turut menerima pingat Darjah Bintang Kebaktian Masyarakat (1987) dan Darjah Ahli Makhota Kedah (1991).
Jihaty mula melibatkan diri dalam bidang kepenyairan sejak 1953 tetapi mulai bergiat aktif pada 1956. Sejak penglibatannya dalam bidang kesusasteraan, beliau telah menghasilkan ratusan sajak, rencana sastera, cerpen dan beberapa buah novel. Pada peringkat awalnya Jihaty mendapat bimbingan dan galakan daripada beberapa orang penulis mendapat bimbingan dan galakan daripada beberapa orang penulis terutamanya Affrini Adham dan M. Noor Azam. Dalam organisasi penulis pula, ketika tertubuhnya Gabungan Sasterawan Sedar (GATRA) pada 1966, Jihaty Abadi menjadi setiausaha manakala Shahnon Ahmad menjadi Ketua. Tetapi apabila Jihaty berhijrah ke Kuala Lumpur untuk berkhidmat di Universiti Malaya, hubungannya ternyata lebih dekat dengan GAPENA. Beliau dilantik menjadi anggota jawatankuasa GAPENA dan selama beberapa tahun, Jihaty menjadi Setiausaha I GAPENA. Sejak 1976, Jihaty terpilih menjadi anggota Redaksi Sastera, Majlis Penasihat Kebangsaan Hal-Ehwal Kebudayaan yang ditubuhkan oleh Kementerian Kebudayaan, Belia dan Sukan. Jihaty bukan sahaja aktif dalam organisasi penulis tetapi terus giat menghasilkan puisi-puisi yang merupakan bidang penulisannya yang utama. Antara puisi-puisinya ialah Anak Rempang Karam di Kota (1968), Gegaran (1968) dan Darah Merah (1973), Seperti Angin Malam (1974), Gada-Gada Merah (1978) dan Saat Sebelum Berangkat (1983). Manakala karya Jihaty genre novel ialah Korban Penari Joget (1958), Jalan Penuh Debu (1967), Terkulai (1967), Mereka Yang Jahanam (1973), Tumpang Kasih Suami Orang (1973). Dalam Genre puisi Jihaty telah menghasilkan lebih lima antologi. Antaranya Anak Rempang Karam di Kota (1968), Gegaran (1968) dan Darah Merah (1973), Seperti Angin Malam (1974), Gada-Gada Merah (1978), Saat Sebelum Berangkat (1983)
Prof. Ismail Hussein, ketika menulis kata pengantar antologi sajak Jihaty yang berjudul Gada-gada Merah menyebut “Alangkah bahagianya kita rasa yang anak desa ini, walaupun dilanda seribu cabaran, tidak pernah terputus ikatannya dengan tanah dan ibunya, malah semua  itu memberi kekuatan padanya. Beliau tidak penat-penat mengabdikan diri dalam bidang penulisan sehingga ia menjadi sebahagian dari darah dagingnya. Allahyarham dikebumikan di tanah perkuburan Islam Titi Besi dekat Alor Setar”. 

